Addasiad GJenkins

	Oedran: Cynradd (Hefyd yn addas ar gyfer Ysgol Sul)

	THEMA: Nerth yr Ysbryd Glân / Pedr a Ioan yn iachau dyn cloff.

	PARATOI:

	Lluniau rhai o’r prif ddigwyddiadau ym mywyd Pedr. (Pedr yn gwadu Iesu, yr esgyniad, iachau’r dyn cloff,) .
· OHT/PowerPoint: 2 golofn gyda’r penawdau  Chi a Iesu.
· Darllenwyr:
Pedr 
Arweinydd
Mae’r gwasanaeth wedi ei seilio ar Actau 2:32-33;  Actau 3:1-11;13-16.

(Sleid 1)

	Arweinydd: Ydych chi erioed wedi gwneud rhywbeth dewr iawn? Falle eich bod chi’n ofnus a ddim yn siŵr iawn beth fyddai’n digwydd petai rhywbeth yn mynd o’i le. Dyna beth yw bod yn ddewr – gwneud beth sydd raid ei wneud er eich bod chi’n teimlo’n ofnus. Mae milwyr yn ddewr mewn rhyfeloedd – er eu bod yn ofnus mae nhw’n gwneud be sy’ raid iddyn nhw. Falle eich bod chi wedi dweud celwydd, ac yn ofn byddwch yn cael stŵr/ffrae am ddweud y gwir. Wrth ddeud y gwir rydych yn bod yn ddewr.

	

	Datblygiad: (Sleid 2)

	Arweinydd: Cyn iddo farw ar y groes cafodd Iesu ei ddal gan filwyr Rhufeinig. Aethon nhw â Iesu i’r carchar. Dilynodd Pedr o bell. Roedd Iesu wedi dweud byddai Pedr yn ei wadu 3 gwaith cyn i’r ceiliog ganu yn y bore. Dwedodd Pedr na fyddai hynny byth yn digwydd. Ond, dwedodd Pedr gelwydd 3 gwaith, dwedodd nad oedd e erioed wedi gweld Iesu. Dwedodd yn bendant nad oedd yn ei nabod. Wedyn dechreuodd grio, roedd ganddo gymaint o gywilydd ei fod wedi dweud celwydd mor ofnadwy. 
(Sleid 3)
Ar ôl i Iesu ddod yn ôl yn fyw daeth newid mawr dros Pedr. Roedd yn gwybod bod Iesu wedi maddau iddo am ddweud celwydd. Gwyliodd Iesu yn mynd yn ôl i’r nefoedd. Cafodd nerth arbennig gan Dduw, trwy yr Ysbryd Glân, i wneud gwyrthiau ar y ddaear. 
 
Roedd yr Ysbryd Glân yn helpu Pedr i fod yn ddewr. Roedd o’n gallu dweud wrth bobl eraill am Iesu. Roedd o eisiau dweud wrth bobl bod Iesu wedi marw ar y groes ac wedi dod yn ôl yn fyw. 

Pedr: .....daeth tair mil o bobl i gredu yn Iesu y diwrnod yna. Iachawyd pobl hefyd. Dyma oedd yr Ysbryd Glân yn wneud. Helpu ni i ddweud wrth eraill am Iesu. 
(Sleid 4)

Arweinydd: Beth sy gan y dyn cloff i wneud hefo Pedr? Dydi o ddim yn gallu cerdded ac mae’n aros tu allan i’r deml.


Darlleniad: 
Pedr yn iacháu’r cardotyn oedd yn methu cerdded

A: Un diwrnod, am dri o’r gloch y pnawn, roedd Pedr ac Ioan ar eu ffordd i'r deml. Wrth y fynedfa roedd dyn oedd ddim wedi gallu cerdded erioed. Roedd yn cael ei gario yno bob dydd i gardota gan y bobl oedd yn mynd a dod i’r deml. 
B: Pan oedd Pedr ac Ioan yn pasio heibio gofynnodd iddyn nhw am arian. 
Pedr: Edrych arnon ni. 
B: Edrychodd y dyn arnyn nhw, gan feddwl ei fod yn mynd i gael rhywbeth ganddyn nhw. 
Pedr: Does gen i ddim arian i'w roi i ti, ond cei di beth sydd gen i i'w roi. Dw i’n dweud hyn gydag awdurdod Iesu y Meseia o Nasareth – cod ar dy draed a cherdda.
C:  Yna gafaelodd yn llaw dde y dyn a'i helpu i godi ar ei draed. 
Ch: Cryfhaodd traed a choesau'r dyn yr eiliad honno, a dyma fe'n neidio ar ei draed a dechrau cerdded! Aeth i mewn i’r deml gyda nhw, yn neidio ac yn moli Duw. 
D:Roedd pawb yn ei weld yn cerdded ac yn moli Duw,  ac yn sylweddoli mai hwn oedd y dyn oedd yn arfer eistedd i gardota wrth fynedfa y deml. Roedden nhw wedi eu syfrdanu'n llwyr o achos beth oedd wedi digwydd iddo.
Pedr: Pam ydych chi wedi synnu? Duw sydd wedi gwneud y peth. Gwnaeth hyn i anrhydeddu Iesu. Yr un wnaethoch chi ei wrthod pan oedd Peilat yn fodlon ei ryddhau. 

OHT/PowerPoint  ( Gallai’r plant i gyd ddarllen geiriau A: sleidiau 5,6)
PEDR: 

Chi roddodd Iesu i’r awdurdodau....

A: 

Roedd Iesu yn dda a charedig.

PEDR: 

Chi wrthododd Iesu o flaen Peilat....
A: 

Dylai Iesu fod wedi cael ei ryddhau. 

PEDR: 

Chi ddewisodd ryddhau llofrudd...

A: 

Mae Iesu yn cynnig bywyd...
PEDR: 

Chi laddodd e.
A: 

Ond daeth yn ôl yn fyw.

PEDR: 

Ffydd yn Iesu wellodd y dyn yma.


	Gweddi:

	Ein Tad,
Diolch am nerth yr Ysbryd Glân i roi hyder i Gristnogion. Diolch bod yr Ysbryd Glân yn gallu cysuro pobl ar y ddaear. Diolch bod yr Ysbryd Glân ar waith bob amser. 
Amen.

	Cân: Aeth Pedr ac Ioan un dydd, i’r deml yn llawn hyder ffydd.

